
念軍士毋以加害七曰事機之會同僚盡心八曰沿海衛

所嚴於保障凡八條頒之將士永爲遵守○安慶侯仇成

卒追封皖國公

九月傅友德等將兵討阿資道過平夷以其山勢峭險密

邇龍海宜築堡駐兵屯守以捍蠻夷遂遷其山民往居早

上村留神策衛千户劉成等領兵千人樹栅置堡其地後

以爲平夷千户所阿資等率衆寇普安燒府治大肆剽掠

因屯普安倚崖壁爲寨傅友德等以精兵蹙之蠻衆皆緣

壁攀崖墜死者不可勝數生擒一千三百餘人阿資遁還

越州沐英遣都督甯正從傅友德擊阿資於越州敗之斬

其黨大頭幷宗等五十餘人阿資勢窮蹙與其母請降初

阿資之遁也揚言曰國家有萬軍之勇而我地有萬山之

險豈能盡滅我輩英乃請置越州馬隆二衛扼其衝要又

分兵追捕至是勢窮遂降○改建歷代帝王廟于鷄鳴山

之陽

冬十月乙丑頒武士訓誡錄　上以將臣於古昔善惡成

敗之事未能通曉特命儒臣編集申明以鉏麑樊噲金日

磾張飛鍾會尉遲敬德薛仁貴王君廓僕固懷恩劉闢王

彥章等所爲善惡爲一編釋以直辭俾蒞武軄者日親講

說使知勸戒○時廣西江西指揮耿良戴宗以科歛激變

--

致亂坐罪　上曰武臣不知受命守禦之方與夫崇名爵

享富貴福及子孫之道乃爲保守勑頒之使知鑒戒○勑

五軍都督府申諭天下衛所屯種勑曰養兵而不病於農

者莫若屯田今海宇寧謐邊境無虞若但使兵坐食於農

農必受弊非長治久安之術其令天下衛所督兵屯種庶

幾兵農兼務國用以舒古之良將若趙充國輩皆以此策

樹勛當時𡸁名後世其各鎮諸將務在程督使之盡力於

耕作以足軍儲則可以繼美於古人矣○進封永昌侯藍

玉爲凉國公孫恪爲金寧侯

　〈按王征北還論功行賞擬封玉梁國公適有發其私元王妃者　上聞大怒事中止至是念其勞改封凉國公〉

　〈仍鐫是通于劵〉

信國公湯和鳳陽新第成和率妻子謝　上降手勑褒嘉

賜和黃金三百兩白銀一千兩鈔一千五百錠文綺四十

端夫人胡氏亦賜黃金三百兩白金一千兩鈔五百錠彩

段三十端○以庶吉士解縉爲監察御史未幾遣歸進學

縉吉水人天性英悟奇絕七歲能賦詩日記數千言年十

八舉江西鄕試第一連登是年進士　上親選授爲庶吉

士讀中秘書日侍左右特被寵眷一日寓大庖西室諭之

曰爾縉試舉今日施政所宜直述以聞縉退卽草封事凡

萬言以進極論悉陳無所諱忌　上嘉其識時兵部侍郎

